
PREZIDENTI PARLAMENTU PROMETE ATU  
AVANSA DIREITU EMA HO DIFISIENSIA 
Prezidente Parlamentu Timor-Leste promete ba ema ho difisiensia sira ba 
alokasaun Orsamentu Estadu ne’ebé inkluzivu liu tan.      

Prezidente Parlamentu Arão Noé Amaral, re-afirma parlamentu nia komitmentu 
ba ema ho difisiensia no promete atu halo asesmentu ba posibilidade dezemvolve 
rezolusaun parlamentaria ba ema ho difisiensia sira. Komitmentu ne’e hatun iha 
loron 13 Juñu, wainhira sai orador ba iha kolokiu kona ba oinsa atu inklui diak 
liu tan ema ho difisiensia sira iha orsamentu estadu 2020, ne’ebé atende husi 
organizasaun ema ho difisiensia, membru parlamentu, reprezentante governu, 
defensor igualdade jéneru no parseiru sira seluk ne’ebé tutela hamutuk iha ONU 
nia projeitu Empoderamentu ba Mudansa (Empower for Change). Partikularmente, 
Prezidente Parlamentu mos hatete nia sei konvida Governu atu hatama 
proposta ba ratifikasaun ONU nia Konvensaun ba Direitu Ema ho Difisiensia. 

“Governu iha obrigasaun atu proteje ema ho difisiensia no atu la 
esklui sira husi programa no planu dezemvolvimentu,” hatete Sr. Arão.    

Ema moris ho difisiensia maka grupu ida iha Timor-Leste ne’ebé ‘husik hela iha 
kotuk.’ Porezemplu: ema ho difisiensia hamutuk 72% maka la atende eskola, ne’ebé 
barak liu maka feto kompara ho mane (Census 2015). Estigma, diskriminasaun no 
limitasaun ba servisu inklusivu ne’ebé disponivel maka kauza ba eskluzaun ne’e. 
Timor-Leste sedauk ratifika konvensaun ONU ba Direitu Ema ho Difisiensia. Ida ne’e 
sei sai nafatin xave aspirasaun no prioridade ba ema ho difisiensia iha Timor-Leste. 
Cesario da Silva, Direitor Asosiasaun ba Ema ho Difisiensia iha Timor-Leste (ADTL) 
esperiensia no observa diskriminasaun no violensia iha nia komunidade. “Ema ho 
difisiensia sira nia lian sei sai forte liu tan ho suporta ema hotu nian, espesialmente 
ema bot sira ne’ebé maka tur iha nivel as estadu nian,” hatete Sr. Cesario. 

Durante seminariu ne’e, membru xave governu balu, ofisial no membru parlamentu 
aprezenta idea sira kona ba oinsa atu labele husik hela ema ho difisiensia iha kotuk. 

Vice Ministra Solidaridade Sosial no Inklusaun, Signi Chandrawati Verdial, hatete 
katak sira nia Ministeriu  agora dadauk sei servisu hela atu estabelese Diretoria 
Nasional ba ema ho Difisiensia. 

Hare kompletu iha ne’e: https://www.un.org.tl/tl/sentru-media/komunikadu-
imprensa/prezidenti-parlamentu-promete-atu-avansa-direitu-ema-ho-difisiensia

 Foto: UN Women/Helio Miguel

Prevensaun no rezolusaun konflitu 
tradisionalmente konsidera hanesan mane nia 
areia iha tempu pasadu. ONG Belun servisu 
ona iha areia rezolusaun konflitu komunidade 
no dezemvolvimentu komunitaria desde 2004. 
Iha 2017, Belun komesa servisu ho UN Women 
hanesan parte ida husi servisu ba iha Feto, 
Pas no Seguransa ho suporta jenerozu husi 
Governu Japaun

Belun kria ona Politika jéneru ida atu enkoraja 
feto nia lideransa no partisipasaun iha 
servisu fatin, ho partisipa funsionariu sira iha 
treinamentu kona ba igualdade jéneru no 
violensia bazeia ba jéneru, no mos haforsa 
kolaborasaun ho organizasaun feto lokal sira 
nian. Diretor of Belun, Luis da Costa Ximenes, 
hatete kona ba influensia positive husi politika 
ne’e. 

Iha dahuluk, ami hasoru opozisaun barak husi 
Funsionariu Belun sira ba konseitu ne’ebé dehan 
katak feto no mane hanesan no bele halo buat 
hanesan. Ita nia kultura no tradisaun nia lalaok 
forte tebes, maibe ami hare ona mudansa 
positivu balu, no balu mai rasik husi sira ne’ebé 
koalia maka’as hasoru konseitu igualdade 
jéneru,” nia hatete.  

Ofisial Nasional ba Projeitu iha UN Women, 
Liliana Amaral mos nota ona mudansa ba 
funsionariu sira nia vizaun wainhira partisipa iha 
kolokiu. “Husi kolokiu ba dahuluk, funsionariu 
ida rejeita idea ne’ebé hatete katak mane labele 
halo servisu tradisional feto nian, hanesan tein 
and fase bikan tamba la refleta iha kultura ema 
Timor-nian. Maibe, iha fali diskusaun tuir mai iha 
kolokiu ba jéneru, pesoal ne’e hatudu mudansa 
ba nia hanoin – katak feto no mane bele fahe 
servisu uma laran no sei la kontra valor kultural 
nian. Ne’e maka hau nia observasaun. Kolokiu 
ne’e ajuda ona ekipa hodi hasa’e liu tan sira nia 
konsensia kona ba konseptu jéneru,” hatete 
Liliana.    

Impaktu husi aproximasaun ne’e mos bele 
hare iha Belun nia servisu prevensaun konflitu. 

Antonio Soares Seran ko’ordenador Munisipal 
Belun nian iha Oé-Cusse, partisipa dala barak 
tiha ona iha treinamentu ba igualdade jéneru. 
“agora hau komprende katak hau iha papel 
ativu atu hala’o hodi garante feto partisipa iha 
rezolusaun konflitu.”  

Ekipa Belun fornese informasaun ba grupu 
komunidade lokal sira ho suporta disponivel 
ba sira ne’ebé maka esperiensia konflitu no 
violensia. “Antes servisu ho UN Women, hau 
observa kazu barak kona ba violensia bazeia 
ba jéneru, maibe komuniade sira sei laiha 
konsiensia oinsa atu refere keisa sira ne’e no 
saida los maka sentidu husi violensia bazeia ba 
jéneru ne’e. Maibe depois treinamentu jéneru 
no fahe informasaun kona ba sistema suporta 
sira ne’ebé disponivel, hanesan refere ba Uma 
Mahon no Polisia, hau hare ona membru sira iha 
komunidade komesa refere kazu. Hau kontente 
atu hare ami nia servisu hadia ema nia moris,” 
dehan Antonio. 

Rezultadu husi treinamentu, nia mos nota ona 
katak membru grupu komunidade sira agora 
komesa ona hatudu sira nia komprensaun katak 
feto no mane iha direitu hanesan. Antonio mos 
ajuda feto sira atu hasa’e sira nia rendimentu 
ekonomia liu-husi fornese treinamentu adisional 
ba grupu sira nia atividade rai no foti osan. “Husi 
atividade ki’ik oan sira ne’e no suporta feto nia 
rendimentu, hau hare laen barak maka enkoraja 
feto hodi partisipa ativa iha komunidade,” nia 
deskreve.   

Iha 2008, Belun lansa AtRes, Sistema Hatan 
Antesipada ba Avizu Antesipada ou Early 
Warning Early Response/EWER (atres.belun.tl), 
bazeia ba rede voluntariu komunidade ida atu 
ajuda mapa insidente konflitu iha Timor laran. 
Nia objetivu maka atu hasa’e konsiensia kona 
ba fator risku sira ne’ebé bele hamosu konflitu 
violentu no hasa’e kapasidade komunidade no 
rede atu prevene konflitu hahu husi haksesuk 
malu to’o iha akontese violensia iha komunidade. 

Iha inisiu, insidente sira involve feto ladun iha 
keixa uza sistema ida ne’e. Desde introdusaun 
husi programa treinamentu ba igualdade jeneru, 
no monta ona pasu sira hodi rejistu insidente 
sira ho seguru no anonimamente husi violensia 
bazeia ba jeneru, no refere sobrevivente sira 
atu hetan suporta, numeru hato’o keiza kona 
ba insidente involve feto sira sae dobrodu ona 
iha munisipiu tolu ne’ebé halo monitorizasaun 
ba – Bauca, Covalima no Oe-Cusse.  

Iha 2017, sistema rejistu vitima violensia feto 
nain 29 no mane 158, no insidente 28 iha 
ne’ebé feto no mane sai vitima. Iha 2018, nia 
figura maka feto nain 191 no mane nain 262, ho 
insidente 80 involve feto no mane sai vitima.     

Data importante ne’e fahe ona ho lider 
lokal, polisia, ONG ne’ebé fo asistensia legal 
ba feto ALFeLa, uma mahon no fornecedor 
akonselamentu, no Ministerio Interior nia 
Diresaun Nasional Prevensaun Konflitu 
Komunitariu sira. Rede estrutura komunidade 
sira ne’e bele uja dadus insidente sira hodi lidera 
diskusaun informadu kona ba oinsa atu prevene 
kontinuasaun konflitu no insidente violensia, 
inklui violensia bazeia ba jéneru.  

Dadus keiza  ba insidente relasiona ho feto iha munisipiu 3 iha 
Timor-Leste. Dadus foti husi Belun nia revizaun situasional EWER

FETO, PAS NO SIGURANSA 
Pajina ida ne’e dedikadu ba atividade “Hasa’e feto nia lideransa signifikante no Partisipasaun iha Sentidu 
Hari no Dezenvolve Timor-Leste” nia okos, projeitu ne’ebé hetan fundu generosu husi Governu Japaun

HUSI POLITIKA SAI BA KOMITMENTU PERSONAL: ONG BELUN 
HO UN WOMEN IHA LUTA HAMUTUK BA HAKOTU VIOLENSIA 
BAZEIA BA JÉNERU 

.Antonio Soares Seran (Ko’ordenador Munisipiu, Belun nian iha Oé-Cusse) partisipa iha UN Women nia treinamentu  FPS ba jéneru.  Foto: UN Women/Emily Hungerford

KOMISAUN PAN 1325 TIMOR-LESTE, HATAMA RELATORIU PROGRESU BA 
SEKRETARIU JERAL ONU NIA RELATORIU BA FETO, PAS NO SEGURANSA

Dili, Abril 2019 - Komisaun ida ba Timor-Leste nia Planu Asaun Nasional (PAN) ba Feto, Pas no Seguransa hatama ona nia relatoriu progresu 2018 
ba Relatoriu Sekretariu Jeral nian, depois sei hatama husi Sekretariu Jeral iha Nova Iorke ba Konsellu Seguransa ONU. Komisaun ne’e kompostu 
husi liña ministeriu 13 no reprezentante husi sociedade civil.

Iha 2016, PAN ida bazeia ba Rezolusaun Konsellu Seguransa ONU 1325 (2000) lansa ho komitmentu 47 atu hasa’e feto nia partisipasaun no lideransa 
iha seitor hotu, inklui prevensaun konflitu no protesaun husi violensia. Komesa husi neba kedan, hatudu ona progresu, ho kompleta ona atividade 
8 no atividade 14 sei iha kontinua hela.     

Susesu hirak ne’e, inklui ona dezemvolvimentu rede ida ba mediador nain 39 (feto 20) hodi suporta hari dame iha nivel komunidade, estratejia 
jéneru ida ba polisia nasional, no hadiak liu-tan atensaun ba feto nia involvimentu iha forsa militar no polisia, inklui mos hanesan parte ida husi 
preparsaun treinamentu antes ba operasaun misaun ba manutensaun ba pas (peace keeping force).   

Progresu ba Feto, Pas no Seguransa bele lao tamba ho ajuda tekniku husi UN Women no hetan suporta generosu husi Governu Japaun.  

Foto: UN Women/Emily Hungerford

Foto: UN Women/Emily Hungerford

Foto: UN Women/Helio Miguel

PLANEAMENTU BA REZULTADU NO 
ALKANSA BA IGUALDADE JÉNERU

Funsionariu husi Ministerio Interior dezemvolve ona sira nia abilidade jestaun 
hafoin kolokiu loron tolu kona ba Jestaun Bazeia ba Rezultadu (JBR). Atu kria 
programa no planeamentu ne’ebé efetivu liu , dezemvolve tarjetu no sukat 
rezultadu, orsamentu no hakerek relatoriu sira, pesoal ministeriu sira ne’e 
sei bele atu avansa diak liu tan sira nia komitmentu ba Feto, Pas no Siguransa.

  

Xefe Departamentu Roda Viariu, Evalisto Moniz hatete katak mezmu 
aproximasaun JBR foun ba sira, mai sei iha valor ba sira iha futuru. 

“Antes kolokiu, ami nunka hatene katak informasaun sira ne’e existe. Agora 
ami hatene oinsa atu halo planu ba atividade iha futuru” nia hatete. 

Inspetor Polisia no Pontu Fokal Jéneru, Lucia de Fatima Ximenes mos nota 
ona mudansa ba iha nia progresu iha nia servisu depois partisipa iha kolokiu 
Feto, Pas no Seguransa ne’ebé hanesan ho kolokiu JBR. 

“Agora hau hala’o servisu diak liu tan hanesan polisia feto ida. Hau hatene 
ona pasu sira atu kria no maneja rezultadu ne’ebé diak. Hau mos fiar-an liu 
tan aprezenta ba publiku kona ba rezultadu,” nia haktuir.    

Funsionariu sira mos bele ona uja sira nia abilidade foun balu hodi foka 
ba preparasaun Ministerio Interior nia Planu Asaun Anual ba 2020, tutela 
iha Planu Asaun Nasional 1325 ba Feto, Pas no Seguransa. Kolokiu ne’e 
organiza husi Ministerio Interior nia Diresaun Nasional Prevensaun Konflitu 
Komunitaria no fasilita husi UN Women Timor-Leste no Planeamentu 
Monitorizasaun no Unidade Evaluasaun husi Eskritoriu Primeiru Ministru 
nian. Fundu generosu husi atividade ne’e mai husi Governu Japaun. 

FETO RURAL HATUTAN TIMOR-LESTE NIA ERANSA:                   
SORU BA DEZEMVOLVIMENTU SUSTENTAVEL 

“Ohin loron soru tais menus ona. Loron ruma wainhira ami laiha 
ona, se maka atu kontinua atividade ne’e? lamenta Joana Bobo, 
soru-nain ida husi Enklave Oecusse. Advokasia ba valor husi soru 
tais atu bele rekoñese no nafatin mantein, Joana hanorin ona feto 
no labarik feto sira iha Oecusse atu soru, ne’ebé nia komesa uluk 
husi nia familia. Nia oan feto ida komesa soru ho tinan 13 no mos 
subrinha ida. 

Soru Tais hanesan atividade ekonomia rural tipiku ida, hala’o 
eksklusivamente husi maioria feto, iha ne’ebé matenek no tekniku 
sira bai-bain hatun oralmente deit liu-husi sistema hanorin 
matrilineal. Maibe, indikasaun hatudu ona numeru atividade soru 
no prezervasaun tais original ne’ebé tun drastiku tebes. Husi CENSUS 
2015, rejistu deit ona uma kain 10% maka iha sasan soru tais nian.             

Aleinde hala’o papel ne’ebé konserva kultura, Joana ho nia bin alin 
soru nain sira, mos iha papel importante hodi suporta finansiamentu 
familia liu-husi soru tais. Nia hetete, “ami sustenta ami nia moris 
no suporta ami nia oan sira nia edukasaun ho Tais. Ami, feto soru 
nain, iha papel bot ba ekonomia familia.” Iha tinan hira liu ba, mosu 
prekupasaun bot kona ba Tais imprimi (printing) ne’ebé kopia 
modelu tais soru nian no agora komesa buras ona iha merkadu no 
disponivel ho folin baratu liu. Nia koalia ho maka’as katak pratika ida 
ne’e la rekoñese matenek feto rural sira nian no atu imprimi, tenki 
husu lisensa ba soru-dor no komunidade sira ne’ebé hanesan nain, 
antes atu dezemvolve modelu tais.        

Hanesan mos Joana, Soru-nain Milena dos Santos husi Bobonaro 
no Felisberta dos Santos husi Lautem mos rejeita imprimi modelu 
tais original. “Ami soru-nain husi Bobonaro lakoi ami nia tais original 
atu imprimi. No tais tradisional karun liu tamba lori tempu naruk atu 
halo. Tais imprimi sai ameansa bot ba ami nia tais lokal.” 

Hatan mos ba prekupasaun ne’e, Ismenia Gusmao, soru-nain husi 
munisipiu Covalima, senti katak sira nia servisu ladun hetan valor, 
“Hau ladun hare iha apresiasaun, no tais nia folin agora tun tan 
deit ona.” Atu konsidera apresiasaun tau iha pratika, nia sujere ba 
Governu atu kria politika ida hodi produs uniforma servisu no eskola 
nian husi tais, no mos atu hari sentru soru tais nian hodi halibur no 
transfere matenek soru nian ba jerasaun foun sira.   

Hatan ba prekupasaun soru-nain sira nian, Diretur Nasional ba

Promosaun Kultural Sr. Carlos Freitas fo sai katak, “Tais ne’ebé kualidade 
maka Tais soru.” Nia rekoñese katak modelu tais balu agora komesa ladun 
hare ona, no kritiku tebes atu presija rejistu tais hanesan eransa kultural 
intanjivel tutela iha UNESCO no proteje integridade husi Tais Orijinal, hari 
satisfasaun soru-nain sira nian no rekoñese valor husi sira nia servisu.     

Rekomendasaun hirak ne’e fahe hanesan parte ida husi diskusaun kona 
ba Proteze, Prezerva no Promove Tais, ne’ebé organiza husi UN Women 
ho parseiru sira. Reprezentante Governu nian husi MTCI, Diretor Antonio 
da Costa no Sekretariu Estadu Arte no Kultura, Sr. Teofilo Caldas afirma 
katak idea no diskusaun ne’e sei lori ba to’o iha nivel governu no sei tau 
iha planu atu revé, ho presjia kolaborasaun husi parte interesada hotu.   Sr. 
Caldas haklean tan katak soru nain sira sai ona hanesan manan-nain ba 
prezervasaun kultural, “husi feto soru-nain sira nia liman badaen, ita nia 
patrimonia kultural sei la lakon.”  

Iha Timor-Leste, 70% husi populsaun sira moris iha areia rurais, ne’ebé 
35% maka feto ho maioria moris ho atividade ekonomia subsistensia. 
Parte husi sira nia atividade no pratika moris lor-loron nian maka proteje, 
prezerva no promove eranca kultural. Maibe, hare fali ba faktu katak sira sei 
nafatin hasoru diskriminasaun, limita sira nia oportunidade atu empod-
era sira ekonomikamente no kontribui ba dezemvolvimentu sustentavel.
Nasaun nia Planu Dezemvolvimentu Estratejiku nia objetivu hakarak 
atu fo oportunidade hanesan ba iha areia rurais iha tinan 2020, mai-
be feto soru nain sira sei nafatin hasoru bareira. Bareira sira ne’e in-
klui limitasaun ba estrutura legal no politika ba soru-nain sira atu uja 
hodi haforsa sira nia direitu, limitasaun ba rekoñesementu ba feto sira 
nia kontribuisaun produtivu ba ekonomia, desvalorizasaun ba valor de 
cadeias  (value chain) husi produtu ekonomia ne’ebé feto maka lidera, 
norma sosial, kultural, no bareira atitude maka sai hanesan obstaku-
lu ba  feto sira nia empregu no asesu ba sira nia direitu ba ekonomia.   
Depois de diskusaun, kada momentu hari hodi proteje no promove 
rekoñesementu tais nian hanesan parte husi Timor-Leste nia identidade 
kultural uniku, no hare ba oinsa atu rejistu Tais hanesan Eransa Kultural 
Intanjivel tutela iha UNESCO. UN Women Timor-Leste kontribui ba esforsu 
hirak ne’e, no espesifikamente suporta feto soru-nain sira ne’e hodi 
influensia sira nia poder kolektivu, hodi mai hamutuk hanesan asosiasaun 
soru-nain. Liu-husi kria espasu ba hodi haklaken feto sira nia lian no hasa’e 
sira nia vizivilidade ba sira nia kontribuisaun ho valor as ba ekonomia no 
sociedade, Timor-Leste hakat besik liu tan ona ba atinji vizaun ajenda 2030 
ba mundu ida ne’ebé maka sei la husik hela ema ida iha kotuk.    

Foto: UN Women/Helio Miguel

Joana Bobo, Soru-dor husi enklave Oecusse

GRUPU KO’ORDENASAUN JENÉRU : 

Foto UN Women/Helio Miguel

Sr. Teofilo Caldas: Sekretariu Estadu Arte no Kultura

Foto: UN Women/Youle Beatty

FETO MAKA XAVE BA BAUCAU 
IDA SEGURU NO PROSPERO 

Iha fulan Marsu 2019, UN Women no TOMAK lansa sira nia Asesmentu ba 
Merkadu Jéneru, tuir tan kedas ho Prezidente Autoridade Munisipiu Baucau Sr. 
Antonio Guterres asina akordu atu hola parte iha Inisiative Dezemvolve Baucau 
ida ne’ebé Seguru. Prezidente Guterres rekoñese papel husi parseria, “hau presija 
entidade hotu-hotu iha sociedade atu servisu hamutuk ba dame no siguransa. 
Feto maka organizador, moderador, fasilitador no motivador. Sira maka xave ba 
Baucau ida ne’ebé seguru no prospero.”

Parseria ne’e ho objetivu atu haforsa administrasaun munisipiu nian no 
governasaun lokal liu-husi igualdade jéneru no zero toleransia ba abuzu seksual 
iha espasu publiku, inklui iha merkadu sira.   

Iha Timor-Leste, feto no labarik feto sira iha asesu limitadu ba sistema protesaun 
social, servisu publiku no infra-estrutura sustentavel sira. Hare ba numeru feto 
ho pozisaun lideransa ne’ebé minoria iha Governu, perspetivu diversu husi feto 
no labarik feto sira dala barak sempre esklui husi prosesu planeamentu no foti 
desizaun ba infra-estrutura. Vendedor sira hanesan servisu nain naun-formal, 
dala barak hasoru kondisaun servisu ne’ebé la seguru tamba fasilidade no 

infra-estrutura ne’ebé disponivel la adekuadu ba sira. Iha munisipiu 
Baucau no Bobonaro, vendedor feto sira reforsa katak menus ba 
fasilidade sanitasaun ne’ebé funsiona no involvimentu feto nian 
ne’ebé limitadu iha planeamentu urbanu no governasaun ba merkadu, 
tau feto no labarik feto sira ba risku, hamenus sira nia moris diak no 
ladun suporta sira nia abilidade atu hala’o sira nia atividade ekonomia.                 

Vendedor Ana Geralda Xavier senti tauk halo movimentu iha merkadu 
laran iha tempu kalan. Menus fasilidade sentina obriga sira tenki ba 
iha du’ut laran hanesan alternativu ikus, ne’ebé sira sempre hetan 
asediu no abuzu seksual. Ana haktuir, “maske nune’e, laiha fatin seluk 
ba ami atu ba. Ami sei nafatin kontinua ba du’ut laran.” Nia husu ho 
maka’as tan “hau husu ba hau nia maun alin no aman sira atu muda 
attitude hanesan ne’e no atu labele halo tan tamba halo ami la seguru 
no tauk atu lao sai.”                          

Elisabeth Soares, ko’ordenador Grupu Feto, Pas no Siguransa Baucau 
rekoñese ba inseguransa ne’e prekupa tebes ho feto nia estabilidade 
ekonomia. “Seguransa iha merkadu Baucau la garante no afeita tebes 
vendedor feto sira nia atividade negosiu no rendimentu.” Presaun 
hirak ne’e hari ona bareira atu hasa’e feto sira nia ekonomia no moris 
diak.                    

Ho rezultadu husi UN Women nia estudu esploratoriu 2017-2018 ba 
Sidade Seguru iha Timor-Leste, ne’ebé hatudu katak feto no labarik 
feto sira la sente seguru iha espasu publiku, maka identifika ona 
areia hat (4) ba aproximasaun holistiku ba prevensaun no responde 
ba asediu seksual no violensia iha espasu publiku. Areia sira maka 
hanesan: transforma norma social, Haforsa lei no politika, investe 
iha infra-estrutura seguru no diak bao in, no halibur evidensia no kria 
servisu liu-husi parseria. UN Women sei servisu ho ajensia ONU sira 
hotu no TOMAK hodi suporta dezemvovle kapasidade no inisiativu ba 
areia hat (4) ne’e.

Komando Jeral Polisia Munisipiu Baucau, Sr. Hermenegildo da Cruz 
promete atu kolabora tamba prekupa tebes ona ho komunidade 
nia moris, wainhira ema sente la seguru, sira sei laiha vontade atu 
dezemvolve sira nia vida ekonomia no social,” hatete komandante. 

Liu-husi lansamentu Komitmentu ba Sidade Seguru, UN Women ho 
familia bot ONU, lao hamutuk ho parseiru sira iha Timor-Leste besik 
liu tan ba promove planeamentu no pratika infra-estrutura ne’ebé 
responsivu ba jéneru, no hakfilak ona komitmentu ba espasu publiku 
seguru no inklusivu sai realidade ba ema hotu.  

Organizasaun no instituisaun husi governu, sociedade civil no parseiru 
dezemvolvimentu, inklui familia ONU halibur hamutuk hodi fahe sira 
nia esforsu atu avansa igualdade jéneru. Sekretaria Estadu ba Igualdade 
no Inkluzaun (SEII) no UN Women maka organiza enkontru Grupu 
Ko’ordenasaun Jéneru ne’e hodi fasilita autor hotu-hotu ne’ebé servisu 
iha Timor-Leste ba igualdade jéneru atu fahe ba malu progresu, dezafiu  
no inisiativa sira hodi hasa’e kolaborasaun atu aselera progresu ba 
igualdade jéneru iha Timor-Leste. 

“Servisu ida ne’e la fasil, maibe ita bele buka dalan atu hadi’ak liu tan 
igualdade jéneru, liu-huis esforsu hamutuk entre governu, sociedade civil, 
ajensia ONU, ONG no grupu movimentu hotu liu-husi ko’ordenasaun 
SEII,” hatete ekretaria estadu Maria José Fonseca Monteiro de Jesus. 

Grupu Ko’ordenasaun Jéneru estabelese iha 2016 hanesan bianual forum  
atu hadia’k liu tan fahe informasaun, parseria no ko’ordenasaun entre 
governu no parseiru hotu ne’ebé servisu ba igualdade jéneru. Grupu ne’e 
lidera husi SEII no UN Women iha Timor-Leste.      

GRUPU KO’ORDENASAUN JENÉRU : forum ida atu haforsa kolaborasaun

Foto: UN Women/Helio Miguel

“AGORA HAU REKOÑESE KATAK 
VIOLENSIA LAO DALAN ATU EDUKA 
EMA, MAIBE LIU-HUSI RESPEITU” 

MAI HATENE ESTAJIADU 
UN WOMEN NIAN  

Koñese Siobhán Pielow, estajiadu husi Irladia ne’ebé 
foin kompleta ninia fulan 6 suporta ekipa UN Women 
Timor-Leste. Durante ninia kolokasaun, nia progresa 
ona UN Women nia programa hodi suporta Timor-
Leste nia komitmentu internasional ba igualdade 
jéneru (ne’ebé koñese mos hanesan UN Women nia 
mandatu normativu). Husi nia servisu lubuk ida, nia 
fornese asistensia tekniku ba relatoriu Governu nian 
kona ba progresu iha Plataforma Beijing ba Asaun iha 
tinan 25 nia laran desde nia adoptasaun. 

Mai ita rona saida maka nia iha atu fahe ba ita:

Bele konta ba ami ituan kona ba Beijing +25?    

“Konferensia Mundial Feto ba da hat iha 1995 hala’o iha Beijing, konsidera hanesan sorumutuk ONU 
nian ida ne’ebé bot liu no marka mudansa kritiku ida ba mundu nia atensaun foka ba igualdade 
jéneru no empoderamentu ba feto. 2020 marka aniversariu tinan rua-nulu resin-lima husi 
konferensia ne’e no adoptasaun ba Deklarasaun Beijing no Plataforma ba Asaun. Timor-Leste bele 
foti oportunidade ida ne’e atu aselera progresu nasional ba Igualdade Jeneru no hafoun fila fali hodi 
foti asaun ba igualdade jéneru no empoderamentu ba feto.”             

Oinsa Beijing +25 Bele Ajuda Avansa Feto Nia Moris iha Timor?               

“Plataforma ba Asaun ne’e maka instrumentu ida ne’ebé advokasia ba igualdade jéneru no 
empoderamentu feto nian bele uja hodi mobiliza ba asaun ne’ebé progresa feto no labarik feto sira 
nia moris iha Timor-Leste.  Timor-Leste nia asinatura iha Beijing +25 signifika katak tenki foti asaun 
estratejiku iha areia kritiku 12, tamba ne’e maka advokasia bele, no tenki husu responsabilidade husi 
sira nia nai-ulun. Husi lalaok advokasia hotu, Siobhan gosta tebes respeitu ne’ebé UN Women tane 
as ba nia parseiru sira no nia komitmentu ba ema sira ne’ebé vulneravel liu iha sociedade. Timor-
Leste nia komitmentu ba direitus ema nian no igualdade ba oportunidade husik hela impresaun bot 
tebes ona ba nia. Por ezemplu: nia hanoin katak quota ba kandidatu feto iha eleisaun parlamentar 
hanesan pasu ida ne’ebé fantastiku tebes ba oin hodi garante sentidu reprezentasaun feto iha nivel 
governasaun nian hotu-hotu.      

Hodi hein ninia graduasaun ne’ebé besik ona, nia hanoin tiha ona kona ba buat barak ne’ebé nia 
atu foka ba iha nia kareira iha futuru! Inklui mos igualdade jéneru, nia mos pasionadu tebes kona 
ba migrasaun, no prekupa tebes ho oinsa tratamentu ba migrantes sira iha mundu ‘globalizadu.’ 
Nia hakarak tebes kontribui ba hadia prosperidade no hadia justisa ba migrantes sira no hakarak 
atu hare politika ba migrasaun ida ne’ebé trate ema lolos, partikularmente ba feto no labarik sira. 
Ekipa UN Women agradese ba Siobhan nia kontribuisaun bot iha Timor-Leste no kontribuisaun 
hotu ne’ebé nia la hatete sai. 

Interese atu estajiu ho UN Women Timor-Leste? Hare oportunidade iha ne: https://asiapacific.
unwomen.org/en/about-us/jobs 

Foto: UN Women/Helio Miguel

Investe ba ida ne’e, UN  Women, ho suporta husi Governu Australia no 
Governu Republika Korea, suporta Ministerio Edukasaun hodi hala’o 
serie sesaun estrakurrikula uja lalaok ‘Halo Ligasaun ho Respeitu.’ 
Aproximasaun ne’e empodera mestri sira no komunidade eskola atu 
prevene, rezolve no responde efetivamente ba diskriminasaun jéneru 
liu-husi foka ba hun husi kauza violensia sira, ho servisu hamutuk ho 
manorin, estudante, inan-aman no lider komunidade sira.         

Mestri Faustino S. de Carvalho ne’ebé hanorin tinan 14 ona, agora kria 
interasaun produtivu ho nia estudante no familia sira depois semana 
ida partisipa iha treinamentu Halo Ligasaun ho Respeitu.

“Hau muda ona hau nia aproximasaun ba komunikasaun ho estudante 
sira no ema seluk iha uma. Agora hau rekoñese tebes katak violensia 
laos dalan atu eduka ema, maibe liu-husi respeitu. Wainhira o respeitu 
estudante sira, sira sei respeitu no rona o,” hatete mestri Faustino. Husi 
mudansa ne’ebé nia halo, nia mos dezemvolve ona relasaun ida ne’ebé 
besik liu tan ho ema sira iha uma, “hau nia fen hakfodak tebes no labarik 
sira ne’ebé hela ho hau iha uma mos besik liu tan ona hau no komesa 
koalia ona ho hau.”   

Estudante sira admira ona nia mudansa, “uluk nia hakilar ami no

agresivu ituan. Uluk ami tauk kuandu hare ona nia. Maibe agora ami bele fasil 
atu koalia ho nia no husu pergunta. Hau senti seguru tebes atu espresa hau nia 
an iha aula laran,” hatete estudante premeiru anu ida. Konstrui eskola ne’ebé 
seguru no inklusivu maka xave atu halo mudansa ba kualidade edukasaun no 
kontribui ba kria sociedade ida ne’ebé livre husi violensia hasoru feto no labarik 
feto sira. “Ami agora uza aproximasaun ne’ebé kria espasu seguru ba feto sira 
atu bele sente seguru no bele espresa sira nia an iha envairomentu eskola. Ami 
mos inklui ona inan-aman sira atu ativamente involve mos,” esplika mestri 
Faustino. 

Mestri Faustino involve estudante lubuk ida ne’ebé nia hare nakar liu iha 
estrakurukula ne’e ho inisiativu atu hari sira nia attitude ida ne’ebé justu no sai 
modelu ba ema seluk. Nia planu lao ho diak tebes, “hau rona labarik sira ne’e 
agora hatete ona ba nia maluk sira atu labele halo barullu ou bok kolega sira iha 
aula laran. Sira halo advokasia ho respeitu,” nia haklean.

Projeitu ne’e hetan fundu jenerozu husi Governu Republika Korea no Governu 
Australia, liu-husi UN Women Rejional nia ‘Inisiativu Stepping Up,’ no halo pilotu 
ona iha eskola tolu iha Dili no Likisa no servisu parseria ho Ministeriu Edukasaun, 
inan-aman no lider komunidade sira. Atu hatene liu tan, hare iha:  ne’e. 

Kuaze feto 1 husi feto nain 3 iha Timor-Leste esperiensia ona violensia 
fiziku no seksual iha sira nia moris no dala barak liu akontese ba iha sira 
ho idade 15-19, inklui akontese iha areia eskola nian. Evidensia global 
no populasaun joven ne’ebé as iha Timor-Leste sai hanesan sasukat 
forte ida atu prevene violensia ne’e no servisu ho sira, sira nia familia 
no sira nia eskola

https://www2.unwomen.org/-/media/field%20office%20eseasia/docs/publications/2019/01/tl-connect%20with%20respect_project_brief_jan_2019_eng.pdf?la=en&vs=3152

HARE:
Video Lideransa Transformativu: Lidera ba Igualdade Jéneru no Direitu Feto Nian
Entre Abril 2017 no Dezembru 2018, partisipantes 40 (mane 11 no feto 29) husi Polícia Nacional, Sekretaria Estadu 
Igualdade no Inkluzaun, no Rede Feto, ho susesu kompleta jornada lideransa transformativu. Liu-husi sesaun 6 
durante oras 48 nian laran, partisipante sira hetan materia, koñesementu no kapasidade hodi kria envairomentu ida 
ne’ebé forte liu tan no amijavel ba jéneru iha sira-nia an rasik, iha sira-nia komunidade no iha sira-nia servisu fatin.

Jornada ne’e kontribui ba implementasaun husi pilar dahuluk ba lideransa husi Planu Asaun 
Nasional ba Rezolusaun Konsellu Siguransa Nasoêns Unidas (RKSNU) 1325 ba Feto, Pas no Seguransa 
(PAN1325). Programa ne’e realiza ho fundu husi Governu Japaun. Video iha Inglesh no Tetum

Hare iha ne’e:  https://www.youtube.com/watch?v=wPBOGErt_3E&t=66s

LEE:
Estratejiku Nasional PNTL
PNTL defende direitu no liberdade Timor-oan hotu nian (feto, mane, labarik feto no mane) no  hanesan protetor ba 
seguransa internal. Bazeia ba Planu Estratejiku Dezemvolvimentu no Planu Estratejiku PNTL 2014-2018, mandatu 
husi Gabinete Jéneru, PAN 1325 no PAN VBJ, PNTL dezemvolve ona Estratejiku Jéneru ida ne’ebé sei kontribui ba 
oportunidade hanesan ba feto, mane, labarik feto no mane iha Timor-Leste ne’ebé sei fornese espasu ba ema 
hotu atu moris ho dame. Estratejiku ne’e lansa iha 2018 no posivel tamba ho ajuda fundu generosu husi Governu 
Japaun. 

Disponivel wainhira rekere. 

FAHE:
Tabela Hahalok Asédiu Seksuál
Depois de advokasia tinan barak hala’o husi organizasaun feto no sociedade civil iha Timor-Leste, iha ona atensaun 
ne’ebé bot liu tan husi instituisaun governu no publiku ba kestaun asediu seksuál. Hanesan parte ida husi UN 
Women nia parseria ho Komisaun Funsaun Publiku atu hare ba asediu seksuál iha administrasaun publiku, maka 
poster ida ne’e mos dezemvolve ho servisu hamutuk ho JU’S, no ilustra forma oi-oin husi hahalok asediu seksuál 
no oinsa hahalok ne’e hetan tratamentu iha Timor-Leste nia Lei Servisu, Kodigu Penal no Lejislasaun Kodigu 
Civil. Poster ne’e bele uja hodi komplementa atividade hasa’e konsiensia no kontribui ba identifikasaun opsaun 
apropiadu hodi hatan ba forma oi-oin husi asediu sexual.   

Read here: https://asiapacific.unwomen.org/en/digital-library/publications/2019/08/table-of-sexual-
harassment-behavior

REKURSU BA IGUALDADE JÉNERU

UN Women Timor-Leste 
UN House Compound, Rua de Palacio das Cinzas-Caicoli, Dili, Timor-Leste.
Telf: +670 33311220
Kontaktu: tl.communications@info.unwomen.org 

POSTER:
Deklarasaun Maubisse Faze Daruak 2018 – 2023   
Governu Konstitusional da-8 adopta ona Deklarasaun Maubisse Daruak iha loron 12 Outubru iha 
komemorasaun Loron Internasional Feto Rural. Poster ida ne’e aliña komitmentu ne’ebé hari’i husi instituisaun 
17 ne’ebé asina Deklarasaun atu hadia moris feto no labarik feto rural iha periodu tinan 5 (2018-2023). 
Deklarasaun ne’e rekoñese presija ajente hotu, publiku no privadu, atu servisu hamutuk no hare ligasaun entre 
deklarasaun ne’e no objetivu iha Planu Estratejiku Dezemvolvimentu Nasional (2011-2030), Programa husi 
Governu Konstitutional da-8 no Timor-Leste nia komitmentu ba Objetivu Dezemvolvimentu Sustentavel (ODS). 

Hare iha ne’e: https://asiapacific.unwomen.org/en/digital-library/publications/2019/08/maubisse-declaration-
phase-two-2018-2023

